
KICHIK BIZNES 
SUBYEKTLARIDA TASHKIL 
ETILGAN BALIQCHILIKKA 
IXTISOSLASHGAN 
XO‘JALIKLARNING MAMLAKAT 
OZIQ-OVQAT XAVFSIZLIGINI 

Annotatsiya: Ushbu maqolada bugungi kunda dolzarb bo‘lib borayotgan oziq-ovqat xavfsizligi masalasi va uni ta’minlashda 
kichik biznes subyektlarida tashkil etilgan baliq yetishtirishga ixtisoslashgan xo‘jaliklarning o‘rni va ahamiyati yoritilgan. 
Namangan viloyatida faoliyat yuritayotgan kichik biznes subyektlarida tashkil etilgan baliq yetishtirishga ixtisoslashgan 
xo‘jaliklar tomonidan yetishtiriladigan baliq mahsulotlari hajmining prognozlari, amalga oshiriladigan chora-tadbirlar,  
erishiladigan natijalar tahlil  qilingan.

Kalit soʻzlar: Oziq-ovqat xavfsizligi, kichik biznes, baliqchilik xo‘jaligi, iste’mol bozori, baliq mahsuloti, inson salomatligi,  
prognoz, trend modeli, regressiya, korrelyatsiya.

Abstract: The article highlights the current problem of food safety, the role and importance of specialized fish farms 
created in small business entities in ensuring it. Forecasts of fish production volumes by small business entities operating 
in the Namangan region, measures to be taken, and the results planned to be achieved are analyzed.

Key words: Food safety, small business, small fish farming, consumer market, fish products, human health, forecast, 
trend model, regression, correlation.

Аннотация: В статье освещается актуальная на сегодняшний день проблема безопасности пищевых продуктов, роль 
и значение специализированных рыбоводческих хозяйств, созданных в субъектах малого предпринимательства 
в ее обеспечении. Проанализированы прогнозы объемов производства рыбной продукции субъектами малого 
предпринимательства, действующими в Наманганской области, меры, которые необходимо принять, и результаты, 
которые планируется достичь.

Ключевые слова: Безопасность пищевых продуктов, малый бизнес, рыбоводство, потребительский рынок, рыбная 
продукция, здоровье человека, прогноз, трендовая модель, регрессия, корреляция.

K I R I S H
Oziq-ovqat xavfsizligi masalasi mamlakatimiz ijtimoiy-iqtisodiy siyosatida har doim markaziy o‘rinlardan 

birida turadi. Shu bois, oziq-ovqat xavfsizligi va u bilan bog‘liq masalalarga davlat miqyosida alohida e’tibor 
bilan qaraladi. Mamlakatda oziq-ovqat xavfsizligini ta’minlash davlatning asosiy vazifalaridan biridir. Baliqchilik 
tarmog‘i ham oziq-ovqat xavfsizligini ta’minlashning strategik yo‘nalishlaridan biri hisoblanadi. Keyingi vaqtlarda 
ko‘rilayotgan chora-tadbirlar,  bir qator qonun va qonun osti hujjatlari qabul qilinganligi va ularning ijrosini 
sifatli va puxta ta’minlash choralari ko‘rilayotganligi tufayli mamlakat iqtisodiyotining tarkibida baliqchilik ulushi 
izchil ortib bormoqda. Baliq  mahsulotlarini   ishlab  chiqarish  hamda iste’mol bozorini mamlakatimizda ishlab 
chiqarilgan sifatli mahsulotlar bilan  to‘ldirish  iqtisodiy  islohotlarning  ustuvor  yo‘nalishlaridan  biriga aylangan.

M A V Z U G A  O I D  A D A B I Y O T L A R  T A H L I L I
Oziq-ovqat xavfsizligi tushunchasining yagona ta’rifi mavjud emas. Oziq-ovqat xavfsizligi tushunchasi 

hozirga qadar to‘liq yoritib berilmagan. Shu bois, uning mohiyatini tushuntirish bo‘yicha turlicha yondashuvlar 
mavjud. Ko‘plab olim va tadqiqotchilar «oziq-ovqat mustaqilligi», «oziq-ovqat muammosi», «oziq-ovqat 
ta’minoti» kabi talqinlarda o‘zlarining tuzatishlari va qo‘shimchalarini kiritib kelmoqdalar. 

V.S. Balabanov va Ye.N.Borisenkolarning fikricha, oziq-ovqat xavfsizligi – ishlab chiqarilgan mahsulotlarni 
sog‘liq uchun bezararligini ta’minlagan holda mamlakatning oziq-ovqatga bo‘lgan talabini muayyan davrda 
is’temol va zaxiralarni yaratish asosida qondirilishini kafolatlashdir [3]. 

Mamlakatimizda ham oziq-ovqat xavfsizligi bo‘yicha ko‘plab ilmiy tadqiqotlar olib borilgan. Jumladan, 
H.P.Abulqosimov va B.E.Mamaraximovning tadqiqotlarida, oziq-ovqat xavfsizligi mamlakat aholisini oziq-ovqat 
mahsulotlari bilan o‘zini-o‘zi, mustaqil ta’minlashga qodirligini ifodalaydi [2]. 

A.A.Isadjanovning fikricha, mamlakatlar ichida oziq-ovqat xavfsizligi holati va chegaralarini aniqlashda 
milliy oziq-ovqat xavfsizligi modelini tashkil etuvchi, turli xususiyat va mezonlarni qamrab oluvchi yetarli va 
maqbul ovqatlanishning fiziologik me’yor va ko‘rsatkichlari asos bo‘luvchi uslubiy yondashuvlardan foydalanish 
maqbulroqdir [7].

K.Matkarimov va I.Mahkamovlarning fikricha, oziq-ovqat xavfsizligini ta’minlash deganda, mintaqada 
mavjud resurslardan unumli va oqilona foydalanish orqali fantexnika yutuqlariga asoslangan holda, aholini 
oziq-ovqat mahsulotlariga bo‘lgan ehtiyojlarini qondirish demakdir [8].

D.N.Saidova fikricha, oziq-ovqat xavfsizligi mamlakat aholisining asosiy oziq-ovqat mahsulotlari bilan yetarli 
darajada ichki imkoniyatlardan foydalangan holda ta’minlanishini, importga bog‘liqlikni minimum darajasiga 
erishishni ifodalaydi [10].

T A D Q I Q O T  M E T O D O L O G I YA S I
Ilmiy maqolada taqqoslash, mantiqiy fikrlash, mantiqiy tahlil va koeffitsient usullaridan foydalanilgan. 

Taqqoslash usuli kichik biznes subyektlarida tashkil etilgan baliq yetishtirishga ixtisoslashgan xo‘jaliklar faoliyatini 
tahlil qilishning eng asosiy usuli bo‘lib, undan baliq mahsulotlari yetishtirish hajmi tahlilida foydalanildi. Maqolada 
kichik biznes subyektlarida tashkil etilgan baliq yetishtirishga ixtisoslashgan xo‘jaliklarining baliq yetishtirish 
hajmini bashorat qilishda eng asosiy usul bo‘lgan ekonometrik modellashtirish usulidan keng foydalanildi.

T A H L I L  V A  N A T I J A L A R  M U H O K A M A S I
Mamlakatimizda baliq mahsulotlariga bo‘lgan talab tobora ortib boryapti. BMT ning jahon sog‘liqni saqlash 

tashkiloti ma’lumotiga ko‘ra baliq mahsulotlarini iste’mol qilish inson organizmining to‘laqonli faoliyat yuritishini 
ta’minlovchi omillardan bo‘lib hisoblanadi. Mazkur tashkilotning tavsiyasiga ko‘ra inson salomatligini ta’minlash 
uchun har bir kishi yiliga 12 kilogrammdan kam bo‘lmagan miqdorda baliq mahsuloti iste’mol qilishi zarur. 
Oziq-ovqat va akvakultura tashkilotining tadqiqotlari jahon mamlakatlarida aholi jon boshiga o‘rtacha baliq 
mahsulotlari iste’moli turlicha ekanligini ko‘rsatmoqda. Respublikamiz baliq mahsulotlarini eng kam iste’mol 
qiluvchi mamlakatlar qatorida bormoqda. Xususan,  2024 yilda mamlakatimiz aholisining baliq  iste’moli 5.6 
kg ni tashkil etayotganligi,  o‘rtacha  tibbiy  me’yorlardan  past ekanligi aniqlandi. Namangan viloyatining bu 
boradagi ko‘rsatkichi 5.4 kg ni tashkil etgan.

Bugungi kunda  kichik biznes subyektlarida tashkil etilgan baliq yetishtirishga ixtisoslashgan xo‘jaliklar 
tomonidan baliq yetishtirish hajmini oshirish prognozlarini belgilash va kelgusida bajarilishini ta’minlash orqali 
Namangan viloyat aholisini baliq mahsulotlari iste’mol qilish ko‘rsatkichlarini JSST tavsiya qilgan me’yorga olib 
chiqish mumkin. 

Tadqiqot ishimizda Namangan viloyatida 2025-2030 yillarga mo‘ljallangan baliq yetishtirish prognozi trend 
modeli bo‘yicha hisoblab chiqildi. Prognozlash usuli vaqtli qatorlar, o‘tgan yillardagi ko‘rsatkichlar tendensiyasiga 
asoslanib ishlab chiqildi. Bu usul avvalgi yillardagi tendensiyani kelajakda davom etishini ko‘rish imkonini beradi.

Tadqiqot natijalariga ko‘ra, sun’iy suv havzalarida baliq yetishtirish hajmini prognoz qilish sohaning 
o‘ziga xos xususiyatlari va ko‘rsatkichlarini e’tiborga olishni taqozo etadi. Baliq yetishtirish hajmining boshqa 
omillarga bog‘liqligini aniqlashda, biz ko‘p omilli modellashtirish usulidan foydalandik. Tadqiqot jarayonida 
ushbu masalaning yechimini topish orqali baliq yetishtirish hajmiga ta’sir qiluvchi bir nechta omillarning o‘zaro 
bog‘liqligi aniqlandi.

Y- sun’iy suv havzalarida baliq yetishtirish, X1- Sun’iy suv havzalarini kengaytirish (gektar), X2- Baliq 
chavoqlarini yetishtirish hajmini oshirish (mln. dona), X3-Suv havzalarida baliqlantirish (mln.dona).

Bu omillar quyidagi ma’lumotlaridan foydalanib, ko‘p omilli regressiya tahlilini amalga oshiramiz(1-jadval).

1-ja

dval. Baliq yetishtirish hajmini regression tahlil qilishga ta’sir qiluvchi omillar qiymatlari

Yillar
Sun’iy suv 

havzalarida baliq 
yetishtirish (tonna)

Sun’iy suv 
havzalarini 

kengaytirish (gektar)

Baliq chavoqlarini 
yetishtirish xajmini 
oshirish (mln. dona)

Suv havzalarida 
baliqlantirish (mln.dona)

Y X1 X2 X3

2014 2146 1526 3,57 2,86

2015 2733 1692 4,55 3,64

2016 3383,6 2082 5,63 4,51

2017 5218 2495 8,69 6,95

2018 5360 2885 8,93 7,14

2019 6931,6 3784 11,55 9,24

2020 8740,2 4731 14,56 11,65

2021 11997,1 5356 19,99 15,99

2022 14587,9 5706 24,31 19,45

2023 15564,6 6036 25,94 20,75

2024 17212,3 6 380 28,68 22,94

Excel dasturi yordamida baliq yetishtirish hajmini regression tahlil qilishga ta’sir qiluvchi omillar qiymatlari 
asosida hisoblash natijasida quyidagi ko‘rsatkichlaga ega bo‘ldik(2 va 3-jadval).

2-jadval. Natijaviy ko‘rsatkichga ta’sir qiluvchi omillarning o‘zaro bog‘lanish darajalari juft korrelyatsiya 
koeffitsientlari matritsasi

Koeffitsientlar
t-statistika Ehtimollik

Koeffitsient Xatolik

Y 2,146887 6,401123438 0,335392196 0,75

X1 0,000090 0,006048557 0,014864403 0,98

X2 50,036732 497,6039012 0,100555345 0,92

X3 687,720296 623,1269768 1,103659963 0,83

Jadvaldan ko‘rinib turibdiki, natijaviy ko‘rsatkichga ta’sir qiluvchi omillarning o‘zaro bog‘lanish darajalari 
ijobiy holatda.

3-jadval. Ko‘p omilli ekonometrik modelning sifati va ahamiyatini tekshirish mezonlari

Ko‘p omilli korrelyatsiya koeffitsienti, 
R

Ko‘p omilli 
determinatsiya 

koeffitsienti, R-kvadrat

Korrektlashtirilgan 
R-kvadrat

Baholashning 
standart xatosi

0,999999979 0,999999958 0,999999895 1,768599713

Korrektlashtirilgan determinatsiya koeffitsientining 0,99 qiymatga teng bo‘lishi va R2 nisbatan yaqinligi 
olingan natijaviy ko‘rsatkichga ta’sir etuvchi omillar sonining o‘zgarishiga bog‘liq tarzda vujudga keladigan 
qiymatlar darajasidir.

Ko‘p omilli modelda korrelyatsiya koeffitsienti juda yuqori: R=0,99. Demak natijaviy omil va ta’sir qiluvchi 
omillar orasidagi bog‘lanish darajasi juda yuqori. Bundan determinatsiya koeffitsientining ham yuqoriligi kelib 
chiqadi: Bundan kelib chiqadiki, Y- sun’iy suv havzalarida baliq yetishtirish chiqarish xajmiga yuqoridagi 
omillarning ta’siri 99% tashkil etdi.Determinatsiya koeffitsientining 0,01 birlik kamligi e’tibordan chetda qolgan 
omillar hisoblanadi.

Buni e’tiborga olib, Excel dasturida ko‘p omilli chiziqli regressiya modelini yuqoridagi ma’lumotlar asosida 
amalga oshirganda quyidagi modelni hosil qilindi:

=2.14689+ 0,00008990X1+ 50,03673X2+ 687,7202X3
Bu yechimni tahlili quyidagicha: ozod had tahlil qilinmaydi. Shu bilan birga X1 omili ya’ni X1- sun’iy suv 

havzalarini kengaytirish 1 birlikka oshirilganda natijaviy omil bilan to‘g‘ri proporsionalikka ega bo‘lib, ushbu 
omilning o‘sishi natijaviy omilning o‘sishini ta’minlaydi. X2- baliq chavoqlarini yetishtirish xajmini oshirganda, 
Y- tabiiy va sun’iy suv havzalarida baliq yetishtirish xajmi 50,036 birlikka ko‘payadi, X3- suv havzalarida 
baliqlantirish ishlarini tashkil etishda, Y- sun’iy suv havzalarida baliq yetishtirish xajmi 687,72 birlikka ortishi 
ta’minlanadi. Bu omillar ichida Y- sun’iy suv havzalarida baliq yetishtirish xajmiga eng katta ta’sir ko‘rsatuvchi 
X3- suv havzalarida baliqlantirish omili ekan, keyingisi X2- baliq chavoqlarini yetishtirish xajmini oshirish, X1- 
sun’iy suv havzalarini kengaytirish omili kam bo‘lsada ijobiy ta’sir ko‘rsatayapti.

Qo‘llanilgan ko‘p omilli model adekvat hisoblanib, undan baliq yetishtirish hajmini kelgusi yillar uchun 
prognozlashda foydalanish mumkin(4-jadval).

4-jadval. Namangan viloyatida baliq yetishtirish hajmi o‘zgarishining 2025-2030 yillargacha bo‘lgan prognoz 
ko‘rsatkichlari

Yillar
Sun’iy suv 

havzalarida baliq 
yetishtirish (tonna)

Sun’iy suv havzalarini 
kengaytirish (gektar)

Baliq chavoqlarini 
yetishtirish xajmini 

oshirish (mln. dona)

Suv havzalarida 
baliqlantirish ishlarini 

tashkil etish (mln.dona)
Y X1 X2 X3

2025 18606,41 6991,76 30,99 24,79
2026 20034,78 7537,28 33,37 26,69
2027 21463,17 8082,79 35,75 28,59
2028 22891,55 8628,32 38,12 30,48
2029 24319,93 9173,84 40,50 32,38
2030 25748,31 9719,36 42,88 34,28

Viloyatda baliq yetishtirishning oxirgi besh yildagi o‘sish sur’atidan kelib chiqib 2030 yil yakunida 25748 
tonna yoki 2020 yilga nisbatan 295 foizga ko‘p baliq mahsulotlari yetishtirish ta’minlanishi bashorat qilinadi.

Namangan viloyat aholisining o‘sib borayotgaligini inobatga olib, viloyat aholisining ham 2030 yilgacha 
o‘sishi bo‘yicha trend modeli asosida prognozi ishlab chiqildi (5-jadval). 

5-jadval. Namangan viloyati aholisining 2026-2030 yillarda o‘sish sur’ati trend modellar bo‘yicha prognozi

Viloyat
Yillar

2021 2022 2023 2024 2025 2026 2027 2028 2029 2030

Namangan 
viloyati 2867,5 2931,1 2997,5 3066,1 3131,7 3198,3 3264,7 3331,1 3397,5 3463,9

Kichik biznes subyektlarida tashkil etilgan baliq yetishtirishga ixtisoslashgan xo‘jaliklar tomonidan baliq 
mahsuloti yetishtirish prognoz ko‘rsatkichlari bajarilishi uddalansa ham 2030 yilga borib viloyatda JSST tashkiloti 
tavsiyasidagi aholi jon boshiga bir yillik baliq mahsulotlari iste’moli ko‘rsatkichi aholi jon boshiga 7.4 kilogramm 
baliq mahsuloti iste’moli to‘g‘ri keladi.

X U L O S A  V A  T A K L I F L A R
Bizning fikrimizcha, oziq-ovqat xavfsizligini ta’minlashda kichik biznes subyektlarida tashkil etilgan baliq 

yetishtirishga ixtisoslashgan xo‘jaliklarning rolini oshirish uchun sohaga zamonaviy texnologiyalarni joriy etish, 
xususan, intensiv usulda baliq yetishtirishni kengaytirish, baliq ozuqa bazasini mustahkamlash, baliqchilikda 
seleksiya-naslchilik borasidagi ilmiy izlanishlarni rivojlantirish, ixtiolog mutaxassislar tayyorlashni ko‘paytirish 
lozim deb hisoblaymiz.

Xulosa qilib aytganda, oziq-ovqat xavfsizligini ta’minlashda kichik biznes subyektlarida tashkil etilgan 
baliq yetishtirishga ixtisoslashgan xo‘jaliklarni tashkil etish va rivojlantirish shunchaki o‘tish tendensiyasi emas 
balki, mamlakat oziq-ovqat xavfsizligini ta’minlashda muhim ahamiyatga ega ekanligini e’tirof etish kerak. Baliq 
mahsulotlari yetishtirish hajmini oshirish asosiy maqsadimiz ekan Namangan viloyatida baliqchilik sohasini 
rivojlantirish, baliq yetishtirish hajmini va baliqlar uchun ozuqa-yem ishlab chiqarish quvvatlarini oshirish bo‘yicha 
dasturni istiqboldagi besh yil uchun ishlab chiqilib prognoz parametrlarni ham shunga muvofiq tasdiqlansa 
maqsadga muvofiq bo‘ladi.

